
sþ. 97. Tillaga til þingsályktunar [89. mál]
um öryggisþjónustu Landssímans.

Flm.: Gunnlaugur Finnsson. Páll Pétursson, Þórarinn Sigurjónsson.

Alþingi ályktar að fela ríkisstjórninni að hlutast til um, að Landssíminn geri
áætlun um öryggisþjónustu þannig að fullnægt verði ákvæðum 42. gr. laga um heil-
brigðisþjónustu, nr. 56 1973. Framkvæmd áætlunarinnar hafi forgang.

Greinargerð.

Svo sem kunnugt er, gerði Landssíminn víðtækar breytingar um land allt á af-
greiðslutíma símstöðvanna nú á liðnu sumri. Að vísu lengdi st hann sums staðar, en
víðar mun hann þó hafa styst. Þessar ráðstafanir hafa hlotið mjög mikla gagnrýni,
einkum vegna þess að sá tími lengdist mjög, sem heil byggðarlög gátu ekki náð
sambandi við staði þar sem læknar eða hjúkrunarkonur eru starfandi. Geta liðið
allt að 16 klst. án þess að samband náist.

Svör Landssímans við fram kominni gagnrýni hafa verið þau, að breytingin
hafi verið gerð af hagkvæmnisástæðum.

Ekki er í þingsályktunartillögu þessari lagst gegn hagkvæmni í rekstri Lands-
símans, en hitt er ljóst, að gildi símans sem öryggistækis í sveitum landsins hefur
rýrnað við þessa breytingu á sama tíma og bundið er í lögum, að fjarskipta- og
símaþjónusta í héruðum landsins tryggi landsmönnum, að þeir geti náð til læknis
án tafar, sbr. tilvitnun í lagagrein.

Ekki verður við það unað, að öryggiskennd fólks í dreifðustu byggðunum
minnki fyrir aðgerðir stjórnvalda.

Ætla má, að með samræmdum aðgerðum megi bæta þjónustuna og gera hana
viðunandi. Má þar benda á fjarskiptastöð fyrir einangruð byggðarlög eða tengingu
eins öryggis síma við sjálfvirka símakerfið fyrir ákveðinn fjölda bæja, þar sem þvi
verður við komið.


